
Namhlanje ebusuku, uNyanga ulokhu 
eguquka, ephenduka embhedeni.

Kwenze njani? Wayefuna ukuvuka, kepha 
kuphakathi kobusuku. Uzokwenze njani, futhi 
uzovuka ayephi?

UNyanga uhlala nomama wakhe uMaBhiya 
esigodini saseBhevula. 

UNyanga wayecabanga ngegama lakhe 
kulezinsuku. Wayefuna ukwazi ukuthi ulithole 
kanjani igama lakhe. Uma ebuza umama 
wakhe? Umama wakhe uzothukuthela? 
Wazibuza imibuzo eminingi.

“Kusasa, kuzomele sivuke ekuseni kakhulu, 
ngikuphelezela esigodini saseMalelane 
uyofundela ukuba inyanga,” kusho 
uMaBhiya engamoyizeli.

UNyanga kwamphatha kabi ukuzwa lamazwi. 
Wazibona ephakathi kwentuthu yemithi 
yesintu. 

“Ngiyacela, mama. Angifuni ukuba yinyanga. 
Ngisemncane kakhulu. Angifuni ukusebenza 
ngemithi. Ngifuna ukuba ngumhlengi.”

“Ungokhethiweyo wami, ngakho uzoba 
yinyanga. Ngikubize ngoNyanga 
ngilungiselela lolu suku. Qala ulungise 
njengoba sesizohamba.”

Phakathi kobusuku, wavuka.

Wabuka ikamelo lakhe ngothando.

Uzoba senkingeni ngalokho afuna 
ukukwenza? Ngabe uzomkhumbula umama 
wakhe?



8

Thwa, thwa, thwa! Kuzwakala umsindo. 
NguNyanga ephuma endlini. Uzama 
ukunyenya. Kumnyama futhi akafuni 
ukwenza umsindo. Uma ezothinta into, 
kuzozwakala umsindo!

Endleleni, uNyanga wabona kuqhamuka 
indoda. Wathuka wacasha ezihlahleni. 
Kwezwakala umsindo, Fohlo! Fohlo!

Indoda yamemeza: “Ngubani lowo?”

“Yimi, baba,” kuphendula uNyanga.

“Uyaphi, mfana? Kuphakathi kobusuku. 
Awuzesabi izinyamazane? Igama lami 
nginguMabulala, khuluma masinyane, 
kusebusuku.”

“Igama lami nginguNyanga, ngivela 
eBhevula. Ngibalekela umama. Ufuna ngibe 
yinyanga, mina angifuni. Ngicela ungisize!”

“Suka lapha! Nina zingane zamanje 
ninomkhuba omubi. Anibalaleli abazali benu. 
Bheka mina, nami ngiyinyanga. Ngivumelana 
nomama wakho. Akukho okubi uma 
uyinyanga,” kusho lendoda ithukuthele.

UNyanga wahamba edabukile 
engakasizakali. Yini azoyenza manje? 
UNyanga wezwa imisindo yasebusuku 
ethusayo. Okungaba yibhubezi? Noma 
ujakalasi?

Umsindo thwa, thwa, thwa, ngenkathi 
uNyanga ehamba ebusuku. Uyesaba 
futhi ubheka ngapha nangapha. Inhliziyo 
yakhe ishayela phezulu. Awu! Kungenzeka 
ukushaya kwenhliziyo yakhe kuyezwakala.

UNyanga wabona kuqhamuka umuntu 
wesifazane omude. Wabheka ngapha 
nangapha kepha sasingasekho isikhathi 
sokubaleka.

“Uyaphi, mfana? Igama lami 
nginguMadlinyama. Khuluma, ngilalele.” 

“Igama lami nginguNyanga, ngivela 
eBhevula. Ngibalekela umama. Ufuna ngibe 
yinyanga, mina angifuni. Ngicela ungisize!”

“Kubi ukubalekela abazali,” kusho lomuntu 
wesifazane.

UNyanga waqala ukukhala. UMadlinyama 
wameluleka ukuthi ahambe ayothola usizo 
enkosini uBheni yasePholani. Kuyashiwo 
ukuthi uthanda izingane futhi uyazivikela. 
UNyanga wayejabule kakhulu ukuzwa lokhu.

UNyanga wakhuphukela entabeni. Uya 
enkosini yasePholani, uBheni. Unethemba 
ukuthi usezothola usizo. Izinyawo zakhe 
zilula, futhi manje angahamba masinyane. 

Ngaphandle kwendlu yenkosi, uNyanga 
wathola indoda endala enezinwele 
ezimpunga ihlezi ngaphandle. Wacela 
ukubona inkosi, lomkhulu wamngenisa 
enkosini.

UNyanga waguqa, wacela inkosi ukuba 
imsize.

“Igama lami nginguNyanga, ngivela 
eBhevula. Ngibalekela umama. Ufuna ngibe 
yinyanga, mina angifuni. Ngicela ungisize!”

Inkosi yahamba naye ekhaya kubo. Lezigodi 
ezimbili zaziseduzane. Uma befi ka kubo 
kaNyanga, inkosi yabiza umama wakhe 
ukuthi eze azochaza. UNyanga wayejabulile. 
Wase ezwa kubizwa igama lakhe.

“Nyanga! Nyanga! Vuka! Isikhathi sokuya 
esikoleni. Uzoselwa.” Kwakungumama 
wakhe embiza.

Uma evula amehlo akhe, wabona ukuthi 
usekhaya. Wajabula ukubona ukuthi 
kwakuyiphupho! 


